
ALBERT REYNOLDS - Irlandako lehen ministro ohia 

«Gatazka amaitzetik hurbil daude alderdiak» 

Reynoldsek alderdi politikoekin elkarrizketak hasi eta bake prozesuaren abiapuntuak jartzea lortu zuen duela 10 urte. Prozesua berriz bultzatzeko zailtasunak dauden arren, baikor da lehen ministro ohia. 
AINARA MENDIOLA 

Irlandako lehen ministro izan zen Albert Reynolds 1992-1994an. Dublinek eta Londresek ordu arte uharteko gatazkari aurre egiteko erabili zuten politikak fruiturik ematen ez zuela ikusita, erabateko aldaketa eragin zuen: erakunde armatuen desarmea azken helburu gisa jarri zuen, negoziazio politikoetarako aurrebaldintzatzat hartu beharrean. Itun Anglo-Irlandarra sinatu zuen 1993an Erresuma Batuko kargukide John Majorrekin Irlanda iparraldearen etorkizuna bertako herritarrek erabakiko zutela aurreikusten zuen eta erakunde armatuekin izan zituen bilerei esker, urte bat geroago IRAk su-etena ematea lortu zuen. 10 urte geroago, gatazka amaieratik gertu dagoela uste du. 
Gobernua utzita, enpresagintzan dihardu Reynoldsek gaur egun. Hala ere, gertutik jarraitzen ditu negoziazio politikoak. 
Urte bat bete da Irlanda iparraldean azkenekoz hauteskundeak egin zirela. Bozek blokeo egoera konpon zezaketela uste zen orduan, baina erakundeek bertan behera jarraitzen dute. Zein izan da arazo nagusia? 

Arazo nagusia da boto gehien jaso zituen alderdiak, Alderdi Demokratiko Unionistak [DUP] orain arte ez duela eztabaidatu nahi izan bigarren alderdiarekin, Sinn Feinekin Ipar Irlandaren etorkizunaz, Legebiltzarra berriz martxan jartzeko moduaz eta gainerako gai eztabaidatsuenez. DUP oraindik ez dago prest eztabaidetan parte hartzeko aurrez aurre Sinn Feinekin, beraz bilerak bi gobernuen eta alderdien artekoak izan dira. Dena den, inor ez dago prest DUPek eskatu dituen aldaketak egiteko herritarren sostenguarekin ez bada, hots; DUP eskatzen ari dena da Ostiral Santuko bake akordioaren funtsa aldatzea da. Bi gobernuek konpromisoa hartu dute aldaketa handirik ez egiteko; bakarrik onartuko dute aldaketa txiki batzuk egitea akordioak hobe funtziona dezan. 
Datozen egunetan akordioa lortzea posible ikusten duzu? 

Gobernuek proposamen berrian bi alderdiek onartzeko moduko neurriak proposatu dituzte eta egunotan bi aldeek zituzten kezkak entzuten aritu dira. Nahiko seguru nago Sinn Fein gertuago dagoela baiezkoa ematetik DUP baino. Espero dezagun Londresko bilerek gobernuei lagunduko dietela behin betiko akordioa lortzen. Ez badute akordioa lortzen, egun edo aste gutxi barru, alternatiba bat bilatu beharko dute Ipar Irlanda gobernatzeko eta erakundeak berriro martxan jartzeko. 
Hala ere, gatazka amaitzeko behin betiko akordio batetik hurbil daudela uste dut. Datozen egunetan erabakiko dena da ea bi aldeek nahikoa konfidantza duten elkarrengan azken urratsa eman eta Ipar Irlandan gizarte berri bat eraikitzeko. 
Zein alternatiba mota izan daiteke? 

Bi gobernuek zenbait aukera dituzte. Ostiral Santuko akordioan oinarrituta lehen ministroa eta lehen ministrordea izenda ditzakete eta bi alderdi handienek erabaki dezatela karguak hartuko dituzten edo ez. Karguak ez badituzte hartzen, gobernuek hauteskundeak deitzea erabaki dezakete edo akordioari ezetz esaten dioten alderdiei esan diezaiekete 'Ipar Irlanda Londres eta Dublinen artean gobernatuko dugu'. Azken hori DUPek ere ez du onartzen. Beraz, aukerak egin beharko dituzte: posible den akordiorik onena onartu edo dena galtzeko arriskua hartu. 
Dublin eta Londresek alderdiei aurkeztu dieten proposamen ezagutzen duzu? 

Ezin dut esan xehetasun guztiak ezagutzen ditudanik, baina ideia batzuk emango dizkizut. DUPek arma guztiak suntsitzeko eskatzen du, desarmean bi eliza nagusietako ordezkariak lekuko izatea nahi du, desarmea egiaztatzeko, eta John de Chastelainek, ikuskatzaile taldeko buruak, argibide handiagoak eman diezazkiela herritarrei zein prentsari, IRAk suntsituko dituen armen inguruan. Baina horretaz gain, argazkiak ateratzea nahi dute eta hori arazoak sortzen ari da. Izan ere, propaganda gisa erabil dezakete. Beste auzietako bat da ea noiz jarriko den martxan berriro Ipar Irlandako Legebiltzarra. DUPek dio ezin duela martxoa aurretik indarrean izan; Sinn Feinek dio askoz lehenago izan behar duela. Bestetik,Sinn Feinek eskatu du Londresek Belfasten esku uztea Polizia eta Justizia arloko eskumenak, baina ez dago akordiorik eskumenen transferentzia egiteko dataren inguruan. Sinn Feinek esan du data erabakitzea ezinbestekoa dela Polizia zuzendaritzan esku hartzeko. Akordiotik gertu daude auzi hauetan, baina ez erabat ados. 
Zein iritzi duzu alderdien jarreraz? 

DUPen iritzi zatiketa dagoela dirudi; Sinn Feinen badirudi argiago daukatela zer onar dezaketen eta zer ez. Azken erabakia alderdien exekutiba nazionalaren esku egongo da. Zenbait zantzu positibo daude, baina badirudi DUPen ez daudela ados akordioa adosteko eta berau indarrean jartzeko garaiaren inguruan. DUPeko kide batzuek ez dute nahi akordiorik adostu Westminsterreko hauteskundeen aurretik datorren urtean. Sinn Feinek erakundeak lehenbailehen martxan egotea nahi du. Beraz hori beste arazo bat da. 
Zein da Ulsterko Alderdi Unionistaren (UUP) jarrera? 

UUP eta SDLP Ostiral Santuko bake akordioaren alde ari dira, gobernuek ez dezaten aldatu. Espero dut gobernuak kontziente izango direla hortaz eta ez dutela funtsezko aldaketarik onartuko. Mahai gainean dagoen beste auzietako bat da azpiegiturak hobetzeko inbertsioa. Ipar Irlandako gune askotan azpiegiturak garatu gabe daude eta nazionalista zein errepublikanoak baztertuta sentitzen dira. Beste hobekuntza batzuk ere izango dira alderdientzat akordiorik badago. 
Ipar eta Hego Irlandako Ministroen Kontseilua ahulduko den beldur dira nazionalista eta errepublikanoak. 
Ez dut uste Londres eta Dublinen proposamenak Ipar eta Hego Irlandako Ministroen Kontseilua ahulduko duenik. DUPek ahuldu eta eragingarritasuna kendu nahi dio, baina Sinn Feinek ez du onartuko eta nahiko argi dago bide horretatik ez direla urruti joango. Ez dut uste gobernuek funtsezko aldaketarik egingo diotenik Ostiral Santuko bake akordiorari eta hori funtsezko aldaketa izango litzateke. 
Akordioa lortuz gero, betiko bermatuko dute bake akordioaren ezarpena. 
Hala uste dut. Ez du zentzurik bake akordioaren zenbait puntu etorkizunerako lotu gabe uzteak. 
Beraz, ez da egungo krisiaren moduko egoerarik errepikatuko. 

Konpromisoak hartu dira halako egoerak saihesteko. Hiru kidek osatutako batzorde bat lanean ari da bake prozesuaren garapena gainbegiratzeko. Beraz, inolako aldaketarik antzematen badute erantzulea seinalatuko dute. Bestetik, neurriak hartu dira arazoak sortzen diren bakoitzean autonomia bertan behera gera ez dadin. 
Ostiral Santuko akordioa betetzeko hainbeste arazo izango zirela uste zenuen? 

Ez. Uler dezaket Sinn Feinek adar militarra bereganatzeko denbora behar izana, baina UUPn adar asko azaleratu ziren, ez zen oso alderdi disziplinatua. Ez ninduen harritu hauteskundeetan gertatutakoak. Izan ere, ez zirudien inora zihoazenik; urrats bat aurrera egiten zuten eta gero bi atzera. Beraz, ez zuten komunitate unionistaren konfidantza eta UUPko kide batzuk DUPeko kide bihurtu ziren. Gauza bat argi dago, hala ere: herritarren gehiengo zabalak bake akordioaren alde bozkatu zuen; bake akordioa betetzea nahi dute eta ez dute hilketak berriz gertatzerik nahi. Herritarrek beren jarrera argi adierazi dute eta ez dut uste politikariek eskubiderik dutenik akordioa aldatzeko berriro herritarrei galdetuz ez bada. 


«Akats handia izan da desarmea lehentasun gisa jartzea» 

Ostiral Santuko bake akordioan alde guztiek onartu zuten desarmea ezinbestekoa zela, Reynoldsek dioenez, baina akatsa izan da Londresek presio modura erabiltzea. 
IRAk su-etena aldarrikatu zuenetik 10 urte bete ziren irailean. Zein balorazio egiten duzu su-etenaren ondoko gertaerez? 

Ni lehen ministroa nintzen garai hartan. Negoziazioetan esku hartu nuen eta Erresuma Batuko Gobernuak ere esku har zezan lortu nuen. Garai hartan egiten zen kritika zen IRAk ez zuela esan gerra amaituta zegoela eta orain ere beharbada hori da DUP bilatzen ari dena. Agian antzeko adierazpenen bat lortuko du, baina ez hori zehazki. Izan ere, IRArentzat ez da onargarria. Ezin du esan ez daukatela eskubidea etorkizunean, gauzak gaizki badoaz, neurriak hartzeko. Ez dituzte etorkizuneko belaunaldiak konpromiso batean jarri nahi. Ez nuen uste 10 urte beharko zirenik gauden lekura iristeko... 
Bestetik, IRAren su-etenaren haustura bakarra gertatu zen nik lehen ministro kargua utzi eta denbora gutxira. Erresuma Batuko Gobernuarekin bildu nintzen pribatuan eta adierazi nion ez zuela hitza bete, ez zela Sinn Feinekin bildu 14 hilabetetan eta muturreko kideak indartzen ari zirela IRAn. Zoritxarrez, Londresek ez zuen ezer egin eta IRAk atentatu bat egin zuen. 
Nola lortu zenuen erakunde armatuek su-etena ematea? 

Konturatu nintzen Ipar Irlandako gatazkaren inguruan azken 30 urteetan izandako jarrerak egoera okertzea besterik ez zuela ekarri. Ez zen aurrerapausorik eman. Beraz, jarrera aldatzea erabaki nuen eta arriskuak hartzea. Lehenengo IRArekin hitz egitea erabaki nuen, ez zuzenki, alderdiaren bidez baizik. Kargua hartu eta hurrengo egunean, Gerry Adamsen gutun bat jaso nuen. Nik erantzun nion heriotzak saihesten ahaleginduko nintzela eta egoera hobetzeko bideak bilatzeko prest nengoela; funtsean, gatazkari aurre egiteko politika aldatzeko prest nengoela. Mugimendu errepublikanoari eta Sinn Feini beren ideiak bultzatzeko aukera handiagoak emango nizkiela esan nien: telebista eta irratian elkarrizketak eman ahalko zituztela, presoek ere zeresana izango zutela, eta Gerry Adams zein Sinn Feineko beste buruzagi batzuk AEBetara joatea ahalbidetuko nuela. Erresuma Batuak gauza bera egin zezan saiatuko nintzela esan nien. Horrek konbentzitu zituen buruzagitza errepublikanoa eta IRA nire jarrerak mesede egingo ziela, beren egoera hobetuko zuela. Hori guztia Downing Streeteko Deklarazioan jaso zen (1993). Agindu nuen guztia egin nuen, Gerry Adamsek eta Joe Cahillek AEBetara joateko bisak lortu zituzten eta Bill Clinton presidentearekin bildu ziren. Erresuma Batuko Gobernua erabat aurka zegoen, baina John Majorrek eta nik harreman ona genuen, gobernuburu izan aurretik lagunak ginen, eta elkarrekin egin genuen aurrera. Hori izan zen bake prozesuaren oinarria. 10 urte geroago, espero dut azken milia egingo dugula eta azken arazoak gainditu. 
IRAk desarme prozesuan konpromiso sendoa erakutsi eta urratsak erritmo egokian eman al ditu? 

Neurri batean, bai. Bai haiek eta bai nik argi geneukan armen auzia konpondu beharko zela. Baina, nire ikuspegia beti izan zen gainerako auziak konpontzea lehenengo eta desarmea azken auzia izango zela. Nik ez nuen Ostiral Santuko bake negoziazioetan parte hartu, baina bai akordiorako oinarriak ezartzeko bileretan, eta alde guztiek onartzen zuten desarmea gauzatu behar zela. Ostiral Santuko bake akordioan ez zioten datarik jarri desarmeari. Orain, aldiz, azken akordio proposamenaren barruan, desarmeari data jarriko zaiola dirudi. 
Unionisten ustez, IRAren desarmea zen oztopoa. 

Uler dezaket jendeak esatea IRAk armak gordetzea pausoak emateko oztopoa dela. Gauza bera gertatzen da gune errepublikano asko eta askotan, zeintzuk noizean behin erasotuak izaten diren. Baina ezin zaio alde bakarrari begiratu; biak batzen ahalegindu behar da eta azkenean armak desagerrarazi. 
Bake akordioaren azken helburua izan behar zuen desarmeak? 

Gaur egun, erraza da talde batek armak berriz lortzea. Garrantzitsuena zen kontzientziak aldatzea. Lehenengo gainerako arazoei heldu behar zaie; ezin da armak uzteko eskatu, konfidantza maila bat lortzen ez den arte. 
Prozesuan zailtasunak sortu direnean, Blairren gobernuak desarmea jarri du lehentasuntzat konponbide gisa. Huts egin du? 

Oso akats handia izan da. Majorrek eta Blairrek garrantzia handiegia eman diote desarmeari. Majorrekin negoziatzen aritu nintzen arren, biek jarrera ezberdina genuen. Izan ere, nire alderdia ez dago oso urrun Sinn Feinetik; Fianna Fail Sinn Feinetik sortu zen. 
Nazionalista eta errepublikanoen ustez, unionistak ez daude beren konpromisoak betetzeko prest. 
Ez nago ziur horretaz. Gobernuburu nintzela atera nuen lehen ondorioa izan zen nazionalista eta errepublikanoak beren biziagatik kezkatuta zeudela; Poliziak eta segurtasun indarrek ez zuten asmorik haiek babesteko. IRA berriz azaleratu zenean, komunitate nazionalista eta errepublikanoa babesteko izan zen. Gauza bera gertatu zen unionistekin; IRAk erasoko zituen beldur ziren. Beraz, unionistek talde militarrak sortu zituen. Egin behar dena da unionistak konbentzitu armak suntsituko direla modu egiaztagarrian. Konbentzitzen direnean, beren armak De Chastelainen esku utzi beharko dituzte. Hau da garaia bi aldeak akordio bat sina dezaten konbentzitzeko. 
